
sAMkhyatattvapradIpaH

సాఙ్ఖ్యతత్త్వప్రదీపః 

శ్రీగణేశాయ  నమః ।
ప్రకృతిం  పురుషం శుద్ధం  ప్రణిపత్య  ప్రణీయతే  ।
ప్రదీపః  సాంఖ్యతత్త్వస్య పరోపకృతయే మయా ॥
ఇహ ఖలు ప్రవాహవిధ్వస్తోత్తరణోపాయా   ఇవ
సాంఖ్యతన్త్రాధ్యయనపరిశ్రమాలసాస్తత్ప్రక్రియాజ్ఞానతరీవిహీనాః   
శబ్దోదధావనన్యావలమ్బనాః  సీదన్తి తత్తరణోపాయః
సకలసాంఖ్యప్రక్రియాద్యోతకో   బహ్వర్థోఽల్పాక్షరో  మయా ప్రకాశ్యతే  ।
కాపిలతన్త్రాధ్యయనాలసైస్తత్ప్రక్రియాజిజ్ఞాసాయామిదమేవ      ప్రకరణం
సమ్యగవలోకనీయమత్యుగ్రశుభాశుభాదృష్టఫలవత్   ప్రయత్నం  వినైవ
సర్వమత్రైవాధిగన్తవ్యమ్  అయత్నలబ్ధేర్థే  యత్నాదర్శనాత్ । ఉక్తం చ
సాంఖ్యాచార్యైః  ।
అక్కే చేన్మధు విన్దేత  కిమర్థం  పర్వతం వ్రజేత్  ।
ఇష్టస్యార్థస్య   సంసిద్ధౌ కో విద్వాన్ యత్నమాచరేత్ ॥
ఋజుమార్గేణ  సిద్ధ్యతోఽర్థస్య   వక్రేణ  సాధనాయోగాత్ ఇతి కేచిత్ ।
దుఃఖత్రయాభిఘాతోద్విగ్నచిత్తాస్తాన్నివృత్త్యుపాయమేవ
తావదభికామయన్తే । తం చాగ్రే దర్శయిష్యామః । దుఃఖత్రయం  చ
ఆధ్యాత్మికమాధిభౌతికమాధిదైవికం  చ । తత్రాధ్యాత్మికం  ద్విధా
శారీరం మానసం చ వాతపిత్తశ్లేష్మణాం  వైషమ్యనిమిత్తం  శారీరమ్
కామక్రోధలోభమోహేర్ష్యావిషాదవిషయవిశేషాదర్శనకారణకం 
మానసమ్ । ఆన్తరోపాయసాధ్యత్వాదాధ్యాత్మికం దుఃఖమితి వ్యపదిశ్యతే ।
బ్రాహ్మోపాయసాధ్యమపి  దుఃఖం ద్వివిధమ్ । ఆధిభౌతికమాధిదైవైకం   చ ।
తత్రాధిభౌతికం  మానుషపక్షిసరీసృపస్థావరనిబన్ధనమ్   । ఆధిదైవికం
పక్షరాక్షవినాయకగ్రహాద్యావేశనిమిత్తమ్  । సర్వం మానసప్రత్యక్షమ్  ।
ఏతద్ దుఃఖం రజఃపరిణామవిశేషో నిత్యపరిణామిత్వాదిదమపి నిత్యమితి
న శక్యతే బాధితుమ్ తథాపి శక్య ఏవ తదభిభవః కర్తుం సాధనేన

సాఙ్ఖ్యతత్త్వప్రదీపః 

తచ్చ సాధనం శాస్త్రజనితం  ప్రకృతిపురుషాన్యతాజ్ఞానం   నాన్యదితి
తచ్ఛాస్త్రప్రతిపాద్యార్థశ్చతుర్విధః    తద్యథా కశ్చిదర్థః
ప్రకృతిరేవ  న తు కస్యచిత్ వికృతిర్యథామూలప్రకృతిః
సా సర్వస్య మూలమాదికారణం న తు తస్యాః కారణాన్తరం కిఞ్చిత్
ప్రమాణసిద్ధం   తథాత్వే వామూలక్షతికారీత్యనవస్థా స్యాత్ స్వస్యైవ
స్వకారణత్వే తు తస్యాపేక్షయా కారణత్వాత్ స్వస్యైవ  పూర్వవర్తిత్వం
కార్యత్వాత్ పశ్చాద్వర్తిత్వమిత్యసంభవః । సకారణత్వే అజామేకాం
లోహితశుక్లకృష్ణామిత్యజత్వప్రతిపాదనపరశ్రుతివిరోధః     స్యాత్ । సా చ
ప్రకరోతీతి  ప్రకృతిః  ప్రధానం  సత్త్వరజస్తమసాం సామ్యావస్థా ।
కశ్చిదర్థః  ప్రకృతిర్వికృతిశ్చ  తచ్చ మహత్తత్త్వమహఙ్కారః
పఞ్చతన్మాత్రాణి  చేతి సప్తసఙ్ఖ్యాకో  గణః కస్యచిత్ప్రకృతిః
కస్యచిద్వికృతిః । తద్యథా మహత్తత్త్వమహఙ్కారస్య  ప్రకృతిర్వికృతిశ్చ
మూలప్రకృతేః  తథా అహఙ్కారః పఞ్చతన్మాత్రాణామిన్ద్రియాణాం   చ
ప్రకృతిర్వికృతిర్మహతః  తథా పఞ్చతన్మాత్రాణి  భూతానామాకాశాదీనాం
ప్రకృతయో  వికృతయశ్చాహఙ్కారస్య । పఞ్చ మహాభూతాన్యేకాదశేన్ద్రియాణి
చేతి షోడశసఙ్ఖ్యాకో  గణో వికృతిరేవ న తు కస్యచిత్ప్రకృతిః ।
నను పృథివ్యాదీనామపి గోఘటవృక్షాదయో వికారా ఉపలభ్యన్తే తథా
తద్వికారవిశేషాణాం పయోబీజాదీనాం దధ్యఙ్కురాదయ ఇతి కథం వికృతిత్వమేవ
తేషామితి చేన్న తత్త్వాన్తరోపాదానత్వం  ప్రకృతిత్వమిహాభ్యుపగతమ్  న త్వేతేషాం
తదస్తి స్థౌల్యేన్ద్రియగ్రాహ్యతయా    గోఘటాదీనాం సమానత్వాత్ న తత్త్వాన్తరతా
పృథివ్యాదిభ్యః । ఉక్తం చ తత్త్వకౌముద్యామ్ ᳚సర్వేషాం గోఘటాదీనాం
స్థూలతేన్ద్రియగ్రాహ్యతా    చ సమేతి ᳚ న తత్త్వాన్తరమ్  । పురుషస్తు న కస్యచిత్
ప్రకృతిరపరిణామిత్వాన్నాపి  వికృతిర్నిత్యత్వాదన్యథా సాధనసాధ్యాభివ్యక్తిః
స్యాత్ ఘటవత్ ।
ప్రమాణవిరహిణోఽర్థస్య   నృశ‍ృఙ్గసాదృశ్యాభ్యుపగమాత్  ।
ఉక్తప్రమేయసాధకం  త్రివిధం  ప్రమాణమురరీకత్యమ్
ప్రత్యక్షమనుమానమాప్తవచనం  చేతి । సాఙ్ఖ్యాచార్యైః   ।
అన్యవాద్యఙ్గీకృతప్రమాణానామేతేష్వేవ   త్రిష్వన్తర్భావః   । ఉక్తం
చ ’సర్వప్రమాణసిద్ధత్వాదితి  ’ సర్వేషాం వాద్యన్తరాభ్యుపగతానాం
ప్రమాణానాం  సిద్ధత్వాత్  త్రిష్వేవాన్తర్భావాదిత్యర్థః   । నను యత్ర
యత్ర ప్రత్యక్షమప్రవర్తమానం    తత్తదత్యన్తాఽసదితి వ్యాప్తిః

సుప్రసిద్ధా  శశశ‍ృఙ్గకూర్మలోమాదౌ  ఏవం ప్రధానస్యాపి
ప్రత్యక్షాసిద్ధత్వాత్   తదత్యన్తాసత్త్వమేవ యుక్తం గగనకుసుమాదీనామివేతి
చేన్న నహి యత్ ప్రత్యక్షాగోచరం  తదత్యన్తాసదితి వ్యాప్తిగ్రహో
యుక్తోఽన్యథా గృహాన్నిర్గతస్య  గృహధనపుత్రపశువనితాదీన్
సుఖసాధనభూతానపశ్యతస్తన్నాశనిశ్చయజదుఃఖవిప్లుష్టాన్తఃకరణస్య  
రుదతో మరణం స్యాత్ న త్వేవమస్తి । కిఞ్చ కిం సర్వప్రత్యక్షవిషయత్వం
సత్త్వే హేతుః కిఞ్చిత్ప్రత్యక్షవిషయత్వం వా ?నాద్యః
నహి గృహాన్తరదేశాన్తరకాలాన్తరగతం వస్తు కేనాప్యయోగినా
ప్రత్యక్షేణ  విషయీకర్తుం శక్యమన్యథా సర్వ ఏవ సర్వజ్ఞః  స్యాత్
పరబుద్ధేరప్రత్యక్షతయా   సర్వైః  సర్వం ప్రత్యక్షేణ  గృహ్యతే
నవేత్యసర్వజ్ఞేన  నిశ్చేతుమశక్యతయా సంశయానివృత్తేః ।
నాపి చరమః వ్యభిచారాత్ నహి నగరస్థేన  స్వేనానుపలబ్ధో గవయ
ఏతావతైవారణ్యకోపలబ్ధస్య   తస్యాపలాపసమ్భవః । ఉక్తఞ్చ లీలావతీకారేణ
᳚సర్వాదృష్టేశ్చ  సన్దేహాత్  స్వాదృష్టేర్వ్యభిచారత  ఇతి । తస్మాత్
ప్రత్యక్షప్రవృత్తిప్రతికూలాభావవిశిష్టం      ప్రత్యక్షం  యత్ర న ప్రవర్తతే 
తదత్యన్తాసదితి నిశ్చేతుం శక్యమ్ న తు ప్రత్యక్షాప్రవృత్తిమాత్రాత్     అన్యథా
పురుషప్రధానమహత్స్వర్గాపూర్వదేవతాదీనామతీన్ద్రియాణామత్యన్తాభావః    స్యాత్ ।
తేన వియతి గచ్ఛతః పతత్రిణో  గ్రహణేఽతిదూరత్వమేవ  ప్రతికూలమ్
తథా నేత్రగతకజ్జలగ్రహణేఽతిసామీప్యమ్    ఏవం రూపశబ్దాదిగ్రహణే 
ఆన్ధ్యబధిరత్వాదయః  తథా విషయగ్రహణే  మనసః కామాద్యభివ్యాప్తిః యథా
కామాద్యభివ్యాప్తమనాః స్ఫీతాలోకమధ్యవర్తినమిన్ద్రియసన్నికృష్టమప్యర్థం    న
పశ్యతి । పరమాణ్వాదివిషయతాయాం సౌక్ష్మ్యమేవ ప్రతికూలమ్  యతః ప్రణిహితమనా
అపి తం న పశ్యతి । భిత్త్యాదిపరవస్తుగ్రహణే  తద్వ్యవధానమేవ ప్రతికూలం
సమ్ప్రతిపన్నపదార్థగ్రహణే   హస్తాదివ్యవధానవత్ । క్వచిదభిభవః
యథా అహని సౌరీభిర్భాభిరభిభూతం నక్షత్రసూర్యాదిగ్రహే 
చక్షుః సమర్థం  న భవతి । క్వచిత్ సమానాభిహారః ప్రతికూలం  యథా
జలాశయేఽమ్బుదవిముక్తజలబిన్దుగ్రహణే   నేత్రాసామర్థ్యమ్   । క్వచిదనుద్భవః
యథా క్షీరదధ్యాద్యవస్థాయాం  దధిఘృతాదివివేచనాసామర్థ్యమ్  । ఏవం సతి
దృఢతరప్రమాణాన్తరప్రసిద్ధే   వస్తుని ప్రత్యక్షాప్రవృత్తావేతదన్యతమం 
ప్రతిబన్ధకం   కల్ప్యతే న తు తదభావాదేవాప్రవృత్తిః   । ఉక్తఞ్చ

సాఙ్ఖ్యమూలకారేణ  ᳚సౌక్ష్మ్యాత్ తదనుపలబ్ధిర్నాభావాత్  ᳚ । నను
క్వచిత్ప్రత్యక్షప్రసిద్ధస్య   క్వచిత్సన్దేహాదనుమానవిషయతా  న
త్వస్య తదస్తీత్యభావ ఏవ యుక్త ఇతి చేన్న కార్యం హి కారణానుమాపకం
భవతీతి సర్వవాద్యభిమతమ్ తథా చ మహదాదికార్యాన్యథానుపపత్త్యైవ
ప్రధానసిద్ధిరితి   న తదభావోయుక్తః । నను కార్యాన్యథానుపపత్త్యా
కారణసిద్ధౌ తన్త్రాన్తరాభిమతకారణసిద్ధిః    సేత్స్యతి న తు
త్వదభిమతప్రధానసిద్ధిరితి   చేన్న మతపర్యాలోచనేన యన్మతం
కపిలసూత్రనిబద్ధం   ప్రధానసాధనానుగుణం  తదేవ యుక్తిసహమన్యత్ తు
బాహ్యమతవత్ మతాభాసత్వాద్బాధ్యమేవ । తద్యథా ’అసతః సజ్జాయత ’ ఇతి
బౌద్ధమతే  ప్రధానసిద్ధిః   ’సతః సజ్జాయత ’ ఇతి సాఙ్ఖ్యమతవిరుద్ధత్వాన్న 
పణ్డితముఖమణ్డనాయాలమ్   సదసతోః కార్యకారణభావాసమ్భవాత్ అసదలీకం
కారణం సత్త్వాదిరూపశబ్దాద్యాత్మకం  కథం స్యాత్ సదసతోస్తాదాత్మ్యదర్శనాత్
కార్యం హి కారణసమవేతం తన్తుపటాదిస్థలేషు  ప్రసిద్ధమ్   తథా చ ఘటోఽసన్
పటోఽసన్నిత్యసత్సమవేతం సర్వో వ్యవహర్తా వ్యవహరేత న తు సదిదమితి
సత్తావైశిష్ట్యేన   ప్రతీతిః  స్యాత్ ।
అథ సద్వివర్తోఽయం ప్రపఞ్చ  ఇతి యద్వేదాన్తిమతమ్ । తదప్యసాధు అనేనాపి
సతః సజ్జాయత  ఇతి మతసిద్ధిర్న  స్యాత్ । అద్వయస్య సద్వయతయా భానే రజ్జోః
స్రక్ఖణ్డసర్ప్పాద్యాత్మనా    భానవత్ భ్రాన్తిరేవ   స్యాత్ బాధితవిషయతయా
రజ్జుసర్పప్రత్యయవత్   ప్రపఞ్చజ్ఞానస్యాప్రమాణతయా    ప్రమారూపం
జ్ఞానమేవాస్తమియాత్  । న చేష్టాపత్తిర్గురుశిష్యోత్తరప్రశ్నయోరప్రమాణబుద్ధ్యా    
వ్యవహారమాత్రోచ్ఛేదః  స్యాత్ లౌకికవైదికవ్యవహారానుష్ఠానే   చ కస్యచిత్
ప్రవృత్త్యనుపపత్త్యా   భోగాపవర్గౌ న స్యాతామితి తచ్ఛాస్త్రాప్రామాణ్యం   స్యాత్ ।
అపసిద్ధాన్తశ్చ   న హి వేదాన్తిమతే బ్రహ్మ  వివర్తి భవతి । ఉక్తఞ్చ -

బాలాన్ ప్రతి  వివర్తోఽయం బ్రహ్మణః  సకలం జగత్ ।
అవివర్తితమానన్దమాస్థితాః   కృతినః సదా ॥ ఇతి ।
సతోఽసజ్జాయత  ఇతి సతః పరమాణోరసద్ద్వ్యణుకాఖ్యం  కార్యం
జాయత ఇతి కణభక్షాక్షచరణమతమపి న యుక్తిసహమ్
తథా హి పరమాణుర్హి ద్వ్యణుకసమవాయికారణమ్ ద్వ్యణుకం
చాసదిత్యసత్త్వావిశేషాచ్ఛశశ‍ృఙ్గాదిసమవాయికారణతాపి  పరమాణౌ
స్యాత్ సదసతోః సమవాయాసమ్భవాచ్చ అసతా తాదాత్మ్యే సతోప్యసత్త్వం
స్యాత్ నన్వసత్త్వం నామ ప్రాగభావప్రతియోగిత్వం   న తు వాయురూపాదివత్

4 sanskritdocuments.org



సాఙ్ఖ్యతత్త్వప్రదీపః 

త్రికాలాసత్త్వమితి  చేన్న కిమిదం ప్రాగభావప్రతియోగిత్వమసత్త్వమ్   కిం
ప్రాగభావప్రతియోగిత్వాదసత్త్వమసత్త్వాద్వా   ప్రాగభావప్రతియోగిత్వమ్   ?నాద్యః
సర్వేషాం కార్యపదార్థానామసత్త్వావిశేషేణాకాశపుష్పాదిష్వివాసత్త్వేనైవ 
వ్యవహారః స్యాత్ తేషామపి ప్రాగభావప్రతియోగిత్వాత్   తథా
చ కార్యపదార్థగతగుణసామాన్యాదీనాముచ్ఛేదః  స్యాత్ తేషాం
భావధర్మత్వేనాసత్త్వేనావస్థానాత్  । న చ కూర్మలోమాదేరస్యాసతో
విశేషః సామాన్యాద్యభావేన భేదకధర్మాభావాత్ । నాపి చరమః
అసత్త్వాత్ప్రాగభావప్రతియోగిత్వే  నరశ‍ృఙ్గాదీనామపి  ప్రాగభావప్రతియోగిత్వం 
స్యాత్ ప్రాగభావస్య  చ స్వప్రతియోగ్యుత్పాదకత్వనియమేన  సర్వేషామసతాం సత్త్వం
స్యాత్ సదసద్విభాగో జగతి దత్తజలాఞ్జలిః  స్యాదితి న తార్కికవైశేషికమతం
విచారసహమ్ । తస్మాత్ సతః సజ్జాయత  ఇతి సాఙ్ఖ్యమతమేవ  యుక్తిసహమ్ । సతః
కారణాత్ స్వోత్పత్తేః ప్రాగపి  సదేవ కార్యం కారణవ్యాపారాదభివ్యక్తిమాప్నోతి  ।
న చ సిద్ధసాధనతా  కారణవైయర్థ్యం   చేతి వాచ్యమ్ కార్యసత్త్వేఽపి
తదభివ్యక్తౌ కారణం ప్రయోజనవదితి  న కిఞ్చిదవద్యమ్ । అసత్కార్యపక్షే
తు కారణవైయర్థ్యం   స్ఫుటమేవ న హ్యసతః కారణసమ్బన్ధో నిరూపయితుం
శక్యతే సమ్బద్ధమేవ  అసమ్బద్ధేన  జన్యతే అసమ్బద్ధస్య  జన్యత్వే సర్వస్మాత్
సర్వం స్యాత్ కారణనియమోఽస్తమియాత్ । అసచ్చేత్కార్యం న కారణవ్యాపారాత్
సద్భవితుమర్హతి  ఉక్తఞ్చ తత్త్వకౌముద్యామ్ - నహి నీలం శిల్పసహస్రేణాపి
పీతం కర్తుం శక్యమ్ । న చ కారణవ్యాపారాత్ పూర్వం ఘటోఽసన్ సంశ్చ
వ్యాపారానన్తరమితి ఘటస్య సత్త్వాసత్త్వే ధర్మావితి వాచ్యమ్ ధర్మస్య
భావధర్మత్వేన తేనైవ  ధర్మిణః సత్త్వం స్వస్థిత్యన్యథానుపపత్త్యా
సాధితమితి సదేవ కార్యం కారణవ్యాపారాదూర్ధ్వమివ  ప్రాగపి  । కారణవ్యాపారస్తు
తదభివ్యక్తావనన్యథాసిద్ధః  అన్యత్రాపి  కారణవ్యాపారాదభివ్యక్తిరేవ
దృశ్యతే యథాఽవఘాతేన ధాన్యేషు తణ్డులానామ్  అవపీడనేన తిలేషు తైలస్య
దోహనేన సౌరభేయీణాం పయస ఇతి । అసదుత్పత్తౌ తు న దృష్టాన్తోఽస్తి  తస్మాత్
సదేవ కార్యం కారణవ్యాపారేణాభివ్యజ్యతే । అసతా కారణసమ్బన్ధాసమ్భవాత్
న తస్య తదుత్పాదకత్వమ్ ఉక్తఞ్చ సాఙ్ఖ్యాచార్యైః 
అసత్త్వాన్నాస్తి సమ్బన్ధః  కారణైః  సత్త్వసఙ్గిభిః   ॥
అసమ్బద్ధస్య  చోత్పత్తిమిచ్ఛతో న వ్యవస్థితిః  ॥
కిఞ్చ సమ్బద్ధమపి  తదేవ కరోతి యత్ర యత్ కారణం శక్తమ్

శక్తిశ్చ  కార్యైకాధిగమ్యా  యథా చక్షుషైవ  రూపజ్ఞానం  భవతి
నేన్ద్రియాన్తరేణేతీదమేవ  తత్ర శక్తమిత్యధిగమ్యతే  । తథా చ సా శక్తిః
శక్తకారణాశ్రయా   శక్యకార్యాశ్రయా  సర్వత్ర వా స్యాత్ ?అన్త్యే సర్వస్మాత్ సర్వం
స్యాత్ । అథ కార్యే సా శక్తిస్తదా  కథమసతః కార్యస్య శక్త్యాశ్రయతా  తథా
చ శక్తేన శక్యముత్పాద్యతే శక్యం చ కారణాత్మకమ్ కారణం చ సదితి
కథం తదభిన్నం కార్యమసత్స్యాత్ ’ఉక్తఞ్చ శక్తస్య శక్యకరణాదితి’ ।
ఉపాదానోపాదేయభావగ్రహణాచ్చ  న భేదస్తన్తుపటయోర్యయోర్భేదో న
తయోరుపాదానోపాదేయభావో యథాశ్వవృక్షయోః । ఇతోఽపి నార్థాన్తరత్వం 
తన్తుపటయోః సంయోగాప్రాప్త్యదర్శనాత్  అర్థాన్తరత్వే   సంయోగో దృష్టో
రజ్జుఘటకుణ్డబదరాదౌ   అప్రాప్తిరపి   దృష్టా సుమేరువిధ్యయోరివ
ఇహ చ సంయోగాప్రాప్త్యోరభావాన్న  తన్తుభ్యోఽర్థాన్తరం   పటః ।
కార్యకారణయోరభేదసాధకం ప్రమాణం  చోక్తం సాఙ్ఖ్యాచార్యైః   తద్యథా న
పటస్తన్తుభ్యో భిద్యతే తద్ధర్మత్వాత్  ఇహ యద్యతో భిద్యతే తత్ తస్య ధర్మో
న భవతి యథా గౌరశ్వస్య ధర్మశ్చ పటస్తన్తూనాన్తస్మాన్నార్థాన్తరమ్    ।
గురుత్వాన్తరాగ్రహణాదపి  న కారణాదర్థాన్తరం   కార్యమ్ । ఏవమభేదే
సిద్ధే తన్తవ  ఏవ తేన తేన సంస్థానవిశేషేణ  పరిణతాః పటో న తు
పటస్తన్తుభ్యోఽర్థాన్తరమ్   । న చాత్మాశ్రయబుద్ధిభేదాదర్థక్రియాభేదాచ్చ   
భేదసిద్ధిః  కార్యకారణయోరితి వాచ్యమ్ ఏకస్మిన్నపి
విశేషాన్తరావిర్భావతిరోభావాభ్యామాత్మాశ్రయార్థక్రియాబుద్ధిభేదసమ్భవాన్న   
తదన్యథానుపపత్త్యా భేదసిద్ధిః  । తత్ర ఏకస్యాపి కూర్మస్యావయవా
నిఃసరన్త్యావిర్భవన్తి త ఏవ కూర్మశరీరే నివిశమానాస్తిరోభవన్తి
నహి తే కూర్మావయవా ఉత్పద్యన్తే ధ్వంసన్తే వా ఏవమేకస్యాపి సువర్ణస్య
మృదో వ కటకకుణ్డలాదయో  ఘటాదయో నిఃసరన్త ఉత్పన్నా ఇతి వ్యవహారం
భజన్తే త ఏవ నివిశమానాస్తిరోభవన్తి నశ్యన్తీత్యుచ్యన్తే   న పునః
సదసతోర్నిరోధోత్పాదయోర్నిదర్శనమస్తి । ఉక్తం చ భగవతా నాసతో విద్యతే
భావో నాభావో విద్యతే సత ఇతి । యథా సఙ్కోచవికాశవద్భ్యః స్వావయవేభ్యః
కూర్మో న భిద్యతే తథా మృత్సువర్ణాదిభ్యోఽపి  కటకకుణ్డలాదయో  న భిన్నాః ।
న చ నామ బుద్ధ్యర్థక్రియాభేదాత్    కార్యకారణయోర్భేదసిద్ధిరితి  వాచ్యమ్
నటే వ్యభిచారాత్ । నటో హి దశరథోఽహం రామోఽహంయుధిష్ఠిరోఽహమితి
స్వయమనన్తనామాభూత్వా నామాన్తరేణ వేశాన్తరమర్థక్రియాన్తరఞ్చ   కురుతే
తథా చ సత్యపి భేదత్రయే  నటభేదాదర్శనాత్ యథాహుః -

రూపమథో అపి కార్యమథో
అభిధాపి నటస్య పృథగ్విదితా ।
న పృథక్త్వముపైతి  నటః కిమితి
ప్రతివాచ్యమవశ్యమిదం  కుశలైః  ॥
ఏకస్యాపి వహ్నేర్దాహకత్వపాచకత్వభేదేన  నానార్థక్రియాకారిత్వం 
దృశ్యతే న హ్యేతావతా వహ్నిర్భేదమధిగచ్ఛతి ఏకైకస్య
తృణస్యాతపవృష్ట్యాదినివృత్తావసామర్థ్యేఽపి   బహూని
మిలిత్వావస్థావిశేషమవాప్య  యథా తాన్యేవ తన్నివృత్తౌ
సామర్థ్యమధిగచ్ఛన్తి  తథైక  ఏవ తన్తుః ప్రావరణాద్యర్థక్రియాసమర్థోఽపి   
మిలితాస్త ఏవావస్థావిశేషం  ప్రాప్యావిర్భూతపటభావాః  ప్రావరణాద్యర్థక్రియాం  
కరిష్యన్తి తస్మాత్సదేవ కార్యం కారణాత్ తదభివ్యక్తిరితి  । నన్వావిర్భావః
కారణవ్యాపారాత్పూర్వం సన్నసన్ వా ?ఆద్యే కారణవ్యాపారాసమ్బవః నహి సదుత్పత్తౌ
కేనాపి కారణాని వ్యాపార్యన్తే । అన్త్యే ప్రాప్తమసదుత్పాదనత్వమితి   చేన్న
తవాపి కేయముత్పత్తిః సత్యసతీ వా ?ఆద్యే న కారణప్రయోజనం  పశ్యామః ।
అన్త్యేఽసదుత్పత్తిరుత్పద్యత ఇతి తదుత్పత్తేరప్యుత్పత్త్యన్తరం  తత్రాప్యన్యదితి
స్ఫుటైవానవస్థా  । అథ పటాత్ తదుత్పత్తిర్నాతిరిచ్యతే తదా పట ఇత్యుక్తే
పునరుత్పద్యతే ఇతి న వాచ్యం పౌనరుక్త్యాత్ తథోత్పద్యతే ఇత్యుక్త్వా పునః పట
ఇతి న వాచ్యం పూర్వోక్తదోషాదేవ పటో వినశ్యతీత్యపి న వాచ్యం విరోధాత్
తస్మాత్స్వసత్తాసమవాయో వా స్వకారణసమవాయో వా పటోత్పత్తిః సమవాయస్య
చ నిత్యత్వేన సర్వథాపి న పటోత్పత్తిః సమ్భవతి న తదర్థఞ్చ
కారణాని వ్యాపార్య్యన్తే  తథా చ సత ఏవ పటాదేరావిర్భావే కారణాపేక్షేతి న
కిఞ్చిదవద్యమ్ । న చ పటాదికార్యరూపేణ కారణసమ్బన్ధస్తస్యాక్రియత్వాత్  
క్రియాసమ్బధిత్వాత్కారకాణామన్యథా  కారకత్వక్షతిః స్యాత్ తస్మాత్సత్కార్యమితి
స్థితమ్  ।
దుఃఖత్రయాభిభవసాధనం  ప్రకృతిపురుషాన్యతాజ్ఞానం   తదుపయోగిత్వాత్
వ్యక్తవైరూప్యం   ప్రతిపాదనీయమ్  । తచ్చ వ్యక్తం  పృథివ్యాది
తచ్చావ్యక్తాత్ప్రధానాద్విలక్షణమ్ యత ఇదం సకారణకం తత ఏవానిత్యం
పరాభిమతవినాశసామగ్ర్యా  తిరోభవతి । అవ్యాపకం చ కారణం హి కార్యం
వ్యాప్నోతి న తు కార్యం కారణమ్ । సక్రియం  చ బుద్ధ్యాదయః  పూర్వపూర్వోపాత్తం
దేహం పరిత్యజన్తి దేహాన్తరం చోపాదదతే సైవ  తేషాం క్రియా  పృథివ్యాదీనాం
క్రియా  పరిణామరూపేణ ప్రసిద్ధైవ   । ప్రతిపురుషం  బుద్ధ్యాదిభేదాదనేకమ్

తథా ఘటశరీరాదిభేదేన పృథివ్యాద్యప్యనేకమ్ । స్వకారణాశ్రితమ్
యద్యపి బుద్ధ్యాదీనాం  ప్రధానభేదాభావాత్  నాశ్రయాశ్రయిభావస్తథాపి 
కథఞ్చిత్ భేదవివక్షయాశ్రయాశ్రయిభావో   యథేహ వనే తిలకాః ।
సావయవమవయవావయవిసంయోగసంయోగిబుద్ధిప్రధానయోస్తు   న సంయోగస్తాదాత్మ్యాత్
నాపి సత్త్వరజస్తమసాం సంయోగః అప్రాప్తిపూర్వికా   ప్రాప్తిః   సంయోగస్తదభావాత్ ।
నిత్యమేవ పరతన్త్రం  స్వకార్యేఽహఙ్కారాఖ్యే జనయితవ్యే ప్రకృత్యా
పూరమపేక్షతే అన్యథా క్షీణా సతీ నాహఙ్కారం జనయితుం క్షమా భవతి
తథాహఙ్కారోఽపి స్వకార్యే ప్రకృత్యా  పూరమపేక్షతే ఏవం కారణమాత్రం
స్వకార్యే జనయితవ్యే తదపేక్షాం కురుతే తథా చ స్వకార్యే జనయితవ్యే
పరతన్త్రం  వ్యక్తమ్  । యత ఇత్యభివ్యాప్య యదుక్తం తద్విపరీతమవ్యక్తమ్
యద్యప్యవ్యక్తస్య  పరిణామలక్షణాక్రియాస్తి  తథాపి న పరిస్పన్దః  ॥
ఇదానీం వ్యక్తావ్యక్తయోః  సాధర్మ్యం పురుషాచ్చ వైధర్మ్యం  ప్రతిపాదనీయమ్  ।
వ్యక్తం  హి త్రిగుణం  త్రయో  గుణాః సుఖదుఃఖమోహాత్మకా అస్యేతి । అత్ర
కార్యకారణయోరభేదాత్ సుఖాదిశబ్దైః  సత్త్వాదయోఽభిధీయన్తే త్రిగుణమిత్యుక్త్యా
సత్త్వాదీనామాత్మగుణత్వం పరాభిమతమపాకృతం వేదితవ్యమ్ । తథా అవివేకి యథా
ప్రధానం  సతో న వివిచ్యతే తథా మహదాదయోఽపి ప్రధానాన్న  వివిచ్యన్తే
తత్స్వరూపత్వాత్ । యద్వా సంభూయకారితాఽవివేకః నహ్యేకం కిఞ్చిత్కార్యం
జనయితుం క్షమం భవత్యపి తు సంభూయ సర్వః సర్వం కరోతి । ఏవమచేతనం
ప్రధానబుద్ధ్యాదయః   సర్వే అచేతనా తథా ప్రసవరూపధర్మవన్తః  । ఏతే
వ్యక్తధర్మాః  కథితాస్త ఏవావ్యక్తస్యాపీత్యవగన్తవ్యమిదమేవ  వ్యక్తావ్యక్తయోః
సాధర్మ్యమ్ ॥
ఏతే సాధర్మ్యవైధర్మ్యాభ్యాం  వ్యక్తావ్యక్తే  నిరూపితే
తదుభయగతధర్మరహితత్వాత్ విపరీతః పురుష ఇతి
పురుషస్య వ్యక్తావ్యక్తవైధర్మ్యమ్   । నన్వహేతుమత్త్వనిత్యత్వాది
ప్రధానసాధర్మ్యం  పురుషస్య ప్రతీయతే  తథా చానేకత్వం
వ్యక్తసాధర్మ్యమేవం  సతి కథం వ్యక్తావ్యక్తవిపరీతః  పురుష ఇతి చేన్న
అహేతుమత్త్వాదిసాధర్మ్యేఽప్యత్రైగుణ్యాద్యస్యాస్త్యేవ  వైధర్మ్యమితి  న దోషః ।
న చ త్రైగుణ్యమప్రసిద్ధమ్    ప్రీత్యప్రీతివిషాదాత్మకా   గుణా ఇతి సాంఖ్యాచార్యాః ।
అత్ర క్రమేణ  ప్రీతిః  సుఖం తదేవ సత్త్వమ్ తథా అప్రీతిర్దుఃఖమప్రీత్యాత్మకో    రజో
గుణః ఏవం విషాదో మోహో విషాదాత్మకస్తమోగుణః । యన్మతే ప్రీతిర్దుఃఖాభావః 
తథా దుఃఖమపి ప్రీత్యభావస్తన్నివృత్త్యర్థం   మూలకారేణాత్మగ్రహణం

కృతమాత్మశబ్దస్య  భావతత్త్వేన నేతరేతరాశ్రయస్తథాసత్యేకస్యాపి  సిద్ధిర్న
స్యాత్ । ప్రకాశప్రవృత్తినియమనమేషాం    క్రమేణ  ప్రయోజనమప్యవగన్తవ్యమ్  ।
క్రియాత్మకేన  రజస లఘు సత్త్వం సర్వత్ర నీతం స్యాదతివాయునా
తూలావయవవద్యది గురుణా తమసా నియమనం న స్యాత్తమోనియతం తు క్వచిదేవ
ప్రవర్తయతి   తతస్తమో నియమార్థమ్  । అన్యోన్యాభిభవవృత్తయః ।
ఏతేషామన్యతమేనార్థవశాదుద్భూతేనాన్యతమమభిభూయతే  తద్యథా సత్త్వం
రజస్తమసీ అభిభూయాత్మనః శాన్తాం వృత్తిమధిగచ్ఛతి  తథా రజః
సత్త్వతమసీ అభిభూయఘోరాం వృత్తిమేతి ఏవం తమః సత్త్వరజసీ
అభిభూయమూఢామితి । తథాఽన్యోన్యాశ్రయవృత్తయః  । యథాహుః
సత్త్వం ప్రవృత్తినియమావాశ్రిత్య    రజస్తమసోః ప్రకాశేనోపకరోతి  రజః
ప్రకాశనియమావాశ్రిత్య   ప్రవృత్యేతరయోః  తమః ప్రకాశప్రవృత్తీ    ఆశ్రిత్య
నియమేనేతరయోరితి । తథా అన్యోన్యజననవృత్తయః । అన్యతమోఽన్యతమం
జనయతి జననమత్ర పరిమాణః స చ గుణానాం సదృశరూపః । అత ఏవ
న హేతుమత్త్వం తత్త్వాన్తరస్య  హేతోరభావాత్ । నాప్యనిత్యత్వం తత్త్వాన్తరే
లయాభావాత్ । అన్యోన్యసంజ్ఞావ్యభిచారిణశ్చ  । ఉక్తఞ్చ
అన్యోన్యమిథునాః సర్వే సర్వే సర్వత్రగామినః  ।
రజసో మిథునం సత్త్వం సత్త్వస్య మిథునం రజః ॥
తమసశ్చాపి మిథునే తే సత్త్వరజసీ ఉభే ।
మిథునవృత్తిత్వం సహచారావ్యభిచారిత్వమ్ ॥
ఉభయోః సత్త్వరజసోర్మిథునం తమ ఉచ్యతే ।
నైషామాదిః  సమ్ప్రయోగో వియోగో వోపలభ్యతే ॥ ఇతి ।
నియతకృత్యం తు తేషామిదం లఘుత్వం ప్రకాశకత్వం  చ సత్త్వస్యైవ  న తు
తయోః కస్యచిత్ తత్రోర్ధ్వగమనహేతుభూతో   ధర్మో లాఘవం గౌరవాసహవర్తి
యతోఽగ్నేరూర్ధ్వజ్వాలా  గతిర్భవతి తదేవ కస్యచిత్తిర్యగ్గమనే  హేతుర్యథా
వాయోః । ఏవం కరణానాం వృత్తికుశలతాహేతుర్లాఘవం  గురుత్వే తు తాని
మన్దాని  స్యురితి సత్త్వస్య ప్రకాశాత్మకత్వముక్తమ్  । సత్త్వతమసీ అక్రియతయా
స్వకార్యోత్పాదనేఽవసీదన్తీ రజసోపష్టేభ్యేతే  । అవసాదాద్విముచ్యోత్సాహే
ప్రయత్నవతీ  క్రియేతే  । ఉక్తం చ
సత్త్వం లఘు ప్రకాశకమిష్టముపష్టమ్భకం    చలం చ రజః ।
కుత ఉపష్టమ్భకం  యతశ్చలమితి । రజశ్చలతయా సర్వతస్త్రైగుణ్యం
చాలయేద్యది గురుణా ఆవృణ్వతా తమసా తత్ర ప్రతిబన్ధో  న స్యాత్ తమసా

తు తతస్తతో వ్యావృత్త్య క్వచిదేవ ప్రవర్త్యతే   ఇతి నియామకం తమః ।
యథాహుః గురు వరణకమేవ తమ ఇతి । తథాచ లఘు ప్రకాశకం  సత్త్వమేవ
ఉపష్టమ్భకం  చలం చ రజ ఏవ గురు వరణకం తమ ఏవ । నను పరస్పరం
విరోధశీలానాం గుణానాం సున్దోపసున్దన్యాయేన   పరస్పరం బాధ ఏవ యుక్తో
న త్వేకకార్యకర్తృత్వమితి చేత్ న ఏవంభూతానామప్యేకకార్యకర్తృతాయాః
ప్రదర్శనాత్  । తద్యథా వర్త్తితైలే  అనలవిరోధినీ అథానలేన మిలిత్వా
రూపప్రకాశలక్షణం  కార్యం కురుతః యథాచ వాతపిత్తశ్లేష్మాణః
పరస్పరం విరోధశీలా అపి మిలితాః సన్తః శరీరధారణకార్య్యకారిణః
తథా సత్త్వరజస్తమాంసి విరుద్ధశీలాన్యపి  సహ వర్త్స్యన్తి  మిలిత్వా చైకం
కార్య్యం కరిష్యన్తి చ పురుషార్థవశాత్  । ఉక్తఞ్చ ప్రదీపవచ్చార్థతో 
వృత్తిరితి । గుణానాం ప్రధానాత్మకత్వాదైక్యేఽప్యభిభావ్యాభిభావకరూపేణ 
నానాత్వమ్ । ఉక్తం ఏకైవ  స్త్రీ గుణకులరూపశీలయౌవనసమ్పన్నా స్వామినం
సుఖాకరోతి తత్ కస్య హేతోస్తం ప్రతి  తస్యాః సుఖరూపసముద్భవాత్ సైవ
సపత్నీర్దుఃఖాకరోతి  తత్కస్య హేతోస్తాం ప్రతి  తస్యాః దుఃఖరూపసముద్భవాత్
ఏవం పురుషాన్తరం తామవిన్దమానం  సైవ  మోహయతి తత్కస్య హేతోస్తం ప్రతి
తస్యాః మోహరూపసముద్భవాత్ । అనయా స్త్రియా  సర్వే భావా వ్యాఖ్యాతాః । తత్ర
యత్సుఖకారణం తత్సుఖాత్మకం సత్త్వమ్ ఏవం యత్ దుఃఖకారణం తత్ దుఃఖాత్మకం
రజః తథా యన్మోహహేతుస్తన్మోహాత్మకం తమః । తస్మాత్కారణవ్యాపారాత్సదేవ
కార్యం పూర్వమ్ । తదేవ పునస్తద్వ్యాపారాదావిర్భవతి యథా సన్త్యేవ
కూర్మాఙ్గాని  నిఃసరన్తి విభజ్యన్తే ఇదం కూర్మశరీరమేతాని తదఙ్గాని
తేన తాని సఙ్కోచితాని తస్మిన్నవ్యక్తీభవన్తి  తథా మృత్సువర్ణాదిభ్యః
సన్త్యేవ  ఘటకుణ్డలాదీన్యావిర్భవన్తి  విభజ్యన్తే ఇయం మృదయం తత్కార్యో
ఘట ఇత్యాది । తథా సన్త్యేవ పృథివ్యాదీని కారణాత్తన్మాత్రాదావిర్భవన్తి
విభజ్యన్తే ఇదమస్య కారణమిదమస్య కార్యమితి తథా సన్త్యేవ
తన్మాత్రాణ్యహఙ్కారాదావిర్భవన్తి  విభజ్యన్తే ఏవం సన్నేవాహఙ్కారో
మహతోఽభివ్యక్తిమేతి  సన్నేవ చ మహాన్మూలప్రకృతేరభివ్యక్తిం 
యాతి । ఏవం కారణభూతాత్పరమావ్యక్తాత్సాక్షాత్పారమ్పర్యేణ సమన్వితస్య
కార్యభూతస్య ప్రపఞ్చస్య  విభాగః । సర్గమాత్రం   మృత్పిణ్డం  హేమపిణ్డం
వా విశన్తో ఘటకుణ్డలాదయోఽవ్యక్తీభవన్తి  కారణరూపేణాభివ్యక్తా అపి
కార్యరూపేణానభివ్యక్తీభవన్తి  తథా పృథివ్యాదయస్తన్మాత్రాణి  విశన్తః
స్వస్వరూపేణ తన్మాత్రాణ్యభివ్యక్తయన్తి   స్వస్వరూపేణ కారణమభివ్యక్తమపి
కార్యస్వరూపం స్వకీయం స్వస్మిన్ననభివ్యక్తయతి  తన్మాత్రాణి  తథాహఙ్కారం

10 sanskritdocuments.org



సాఙ్ఖ్యతత్త్వప్రదీపః 

విశన్త్యహఙ్కారం స్వాపేక్షయాఽవ్యక్తయన్తి తథాహఙ్కారో మహాన్తం విశన్
మహాన్తమవ్యక్తయతి  మహాన్ప్రధానం స్వకారణం విశన్ తదవ్యక్తయతి  ప్రధానస్య
తు న క్వచిత్ప్రవేశోఽకారణత్వాదపి తు తత్సర్వకార్యాణామవ్యక్తమ్ కారణమ్
ఏవమవిభాగః । ప్రకృతౌ  విశ్వస్యైవం  విభాగావిభాగౌ ।
కేచన అవ్యక్తం  వా మహాన్తం వాహఙ్కారం వా ఇన్ద్రియాణి  వా భూతాని
వా ఆత్మత్వేనాదాయ తానేవోపాసతే తే తు వక్ష్యమాణరీత్యాఽపాకరణీయాః ।
అవ్యక్తాదేర్వ్యతిరిక్తః పురుషోఽస్తి అవ్యక్తమహదహఙ్కారాదయః
పరార్థాః  కుతః సఙ్ఘాతత్వాత్  యః సఙ్ఘాతో  భవతి స పరార్థో
దృష్టస్తైలతామ్బూలఘృతదధిదుగ్ధాన్నవస్త్రాదివత్     సుఖదుఃఖమోహాత్మకత్వేన
సర్వే సఙ్ఘాతాస్తథాచ  యదర్థం  సఙ్ఘాతాః  స ఏవ పురుషః । నను
శయనాసనాదిః సఙ్ఘాతః  సఙ్ఘాతశరీరాదిపరార్థో  దృష్టో న త్వాత్మానం
ప్రతి  పరార్థః  తస్మాత్సఙ్ఘాతాన్తరమేవ  సాధయేయుర్నాసంహతమాత్మానమితి
యదుక్తమ్ తన్న సాధు సఙ్ఘాతస్య  సఙ్ఘాతాన్తరార్థత్వే   తస్యాపి
సఙ్ఘాతత్వాత్సంఘాతాన్తరార్థతా   తస్యాపి సఙ్ఘాతత్వాత్తథాత్వం  తస్యాపి
తథాత్వమిత్యనవస్థా దుస్తరా స్యాత్ । కిఞ్చ సఙ్ఘాతస్య  పారార్థ్యమాత్రేణ 
వ్యాప్తిర్న తు సఙ్ఘాతపారార్థ్యేన   । న చ దృష్టాన్తదృష్టత్వాత్తథా  
కల్ప్యత ఇతి వాచ్యమ్ । దృష్టాన్తదృష్టయావద్ధర్మాణాం     దార్ష్టాన్తికే 
సాధనాయానుమానమిచ్ఛతో దృష్టాన్తమహానసాదిగతమహానసత్వాదేః 
పర్వతాదావభావాత్సర్వానుమానోచ్ఛేదః స్యాత్ । యథాహుః త్రిగుణత్వాదయో  హి
ధర్మా సఙ్ఘాతత్వేన  వ్యాప్తాః తే తు అస్మిన్పరే వ్యావర్తమానాస్త్రైగుణ్యాది
వ్యావర్తయన్తి బ్రాహ్మణ్యమివ  నివర్తమానం కఠత్వాదికమ్ । అధిష్ఠానాదపి
పురుషాస్తిత్వం సిద్ధ్యతి  త్రిగుణాత్మకానాం  బుద్ధ్యాదీనామధిష్ఠీయమానత్వాత్ 
యథా రథాదిర్యన్త్రాదిభిరధిష్ఠీయతే   తథా సుఖదుఃఖమోహాత్మకం
బుద్ధ్యాది  పరేణాధిష్ఠాతవ్యమ్  । భోక్తృభావాదపి పురుషాస్తిత్వమవసేయమ్
భోగ్యే హి సుఖదుఃఖే అనుకూలప్రతికూలవేదనీయే  ప్రత్యాత్మమనుభూయేతే
తేనానయోరనుకూలతయా ప్రతికూలతయా  వాఽనుభవిత్రా కేనచిద్భవితవ్యమ్ ।
న చ బుద్ధ్యాదిరేవ  తథేతి వాచ్యమ్ । తేషాం సుఖాద్యాత్మకత్వేన
స్వేనైవ  స్వవేదనే ఆత్మాశ్రయః  స్యాత్ । కైవల్యార్థం   ప్రవృత్తేరపి 
పురుషాస్తిత్వం సిద్ధమ్  దుఃఖత్రయాత్యన్తికనివృత్తిలక్షణం  కైవల్యం  న
తావద్బుద్ధ్యాదీనాం  తే హి సుఖదుఃఖమోహాత్మకాః కథం స్వభావాద్వియోజయితుం

శక్యాః తస్మాత్కైవల్యార్థమాగమానాం   మహాధియాం చ ప్రవృత్తేరస్తి  
బుద్ధ్యాద్వ్యతిరిక్త  ఆత్మేతి పురుషాస్తిత్వం సిద్ధమ్  । నను భవత్వేవం
బుద్ధ్యాద్యతిరిక్తాత్మసిద్ధిస్తథాపి    స కిం ప్రతిశరీరం  భిన్న ఏక ఏవ వేతి
చేద్భిన్న ఏవేతి బ్రూమః  జన్మమరణాదివ్యవస్థాన్యథానుపపత్త్యా  బహుత్వస్యైవ
సమ్భవాత్ । ఉక్తం చ సాంఖ్యాచార్యైః  ।
జన్మమరణకరణానాం ప్రతినియమాదయుగపత్ప్రవృత్తేశ్చ  ।
పురుషబహుత్వం సిద్ధం  త్రైగుణ్యవిపర్యయాచ్చైవ   ॥
జాతివిశిష్టాభిరపూర్వాభిర్దేహేన్ద్రియమనోఽహఙ్కారబుద్ధివేదనాభిః   
పురుషస్యాభిసమ్బన్ధో జన్మ న తు పురుషస్య పరిణామస్తస్యాపరిణామిత్వాత్
తేషామేవ చ దేహాదీనాముపాత్తానాం పరిత్యాగో మరణం న త్వాత్మనో
వినాశస్తస్య కూటస్థస్య  నిత్యత్వాత్ । బుద్ధ్యాదీని  కరణాని
త్రయోదశ  తేషాం జన్మమరణకరణానాం ప్రతినియమో  వ్యవస్థా సా త్వియం
శర్వశరీరేష్వేకస్మిన్పురుషే న సమ్భవతి తథా సత్యేకస్మిన్సుఖిని
సర్వే సుఖినః స్యుః దుఃఖిని వా దుఃఖినో భవేయుః తథా ఏకస్మిన్ మ్రియమాణే
సర్వే మ్రియేరన్  జాయమానే చ జాయేరన్ ఏవమేకస్మిన్నన్ధబధిరాదౌ  సర్వ
ఏవ తథా స్యుః న త్వేవమస్తి తథా ఏకస్మిన్విచిత్తే సర్వే విచిత్తాః
స్యురిత్యవ్యవస్థా పురుషభేదే తు సమ్యగుపపద్యతే వ్యవస్థా ।
నచైకస్మిన్నపి  పురుషే దేహాన్తరోపాధివశాత్ ఉపపద్యత ఏవ వ్యవస్థేతి
వాచ్యమ్ కరచరణస్తనాదిభేదేనాపి జన్మమరణాదివ్యవస్థా స్యాత్ ।
గుణత్రయవిపర్యయాదపి  పురుషబహుత్వమవసేయమ్ । తద్యథా కేచిత్సత్త్వబహులాః
యథోర్ద్ధ్వస్రోతసః   కేచిద్రహోబహులాః  యథా మనుష్యాః కేచిత్తమోబహులాః
యథా తిర్యగ్యోనయః ।
పురుషస్య బహుత్వవదత్రిగుణత్వం  వివేకిత్వమవిషయత్వమసాధారణత్వం
చేతనత్వమప్రసవధర్మిత్వం  సాక్షిత్వాదికమపి బోద్ధవ్యమ్  ।
ప్రధానపురుషయోః  సంయోగకృతోఽయం సర్గః  స చాపేక్షాం వినా
భిన్నయోర్న సమ్భవతి అపేక్షా చ స్వదర్శనార్థం  పురుషేణ ప్రధానస్య
ప్రధానం  హి విషయాత్మకతయా భోగ్యమ్ భోగశ్చ భోక్తారమన్తరేణ
న భవతీతి భోక్త్రపేక్షా  ప్రధానస్య  పురుషస్య స్వకైవల్యార్థం 
ప్రధానాపేక్షా  ప్రధానేన  హి భోగ్యేన సమ్భిన్నః పురుషస్తద్గతం
దుఃఖత్రయం  స్వాత్మన్యభిమన్యమానః కైవల్యం  ప్రార్థయతే   తత్తు

12 sanskritdocuments.org



సాఙ్ఖ్యతత్త్వప్రదీపః 

సత్త్వపురుషాన్యతాఖ్యాతికారణకం సత్త్వపురుషాన్యతాఖ్యాతిశ్చ ప్రధానమన్తరా
న భవతీతి పురుషస్య ప్రధానాపేక్షయా  పఙ్గ్వన్ధవదుభయోః   సంయోగః
భోగాయానాదిపరమ్పరాసంయుక్తోఽపి కైవల్యాయ  పునః సంయుజ్యతే స చ సంయోగో
మహదాదిసర్గమన్తరేణ  భోగాపవర్గయోః  సమర్థో న భవతీతి సంయోగ ఏవ
మహదాదిసర్గం  కరోతి । ఉక్తఞ్చ ।
ప్రకృతేర్మహాంస్తతోఽహఙ్కారస్తస్మాద్గణశ్చ   షోడశకః ।
తస్మాదపి షోడశకాత్పఞ్చభ్యః పఞ్చ భూతాని ॥
ఏకాదశేన్ద్రియాణి  పఞ్చ తన్మాత్రాణి  చేతి షోడశసంఖ్యామితో గణః
షోడశకః । ఉక్తఞ్చ తత్ర శబ్దతన్మాత్రాదాకాశం   శబ్దగుణమ్ ,

శబ్దతన్మాత్రసహితాచ్చ   స్పర్శతన్మాత్రాద్వాయుః  శబ్దస్పర్శగుణః ,
శబ్దస్పర్శతన్మాత్రసహితాద్రూపతన్మాత్రాత్తేజః      శబ్దస్పర్శరూపగుణం ,
శబ్దస్పర్శరూపతన్మాత్రసహితాద్రసతన్మాత్రాచ్ఛబ్దస్పర్శరూపరసగుణం      జలమ్,

శబ్దస్పర్శరూపరసతన్మాత్రాసహితాద్గన్ధతన్మాత్రాచ్ఛబ్దస్పర్శరూపరసగన్ధగుణా      
పృథివీ జాయతే ।
అధ్యవసాయో బుద్ధిః  క్రియాక్రియావతోరభేదవివక్షయా   వ్యపదేశః ।
ధర్మో జ్ఞానం  విరాగ ఐశ్వర్యమితి సాత్త్వికాః బుద్ధిధర్మాః
ఏతద్విపరీతాస్త్వధర్మాదయస్తామసాః । బుద్ధిధర్మాదైశ్వర్యాదణిమాదిప్రాదుర్భావః    ।
తచ్చ
అణిమా మహిమా చైవ  గరిమా లఘిమా తథా ।
ప్రాప్తిః  ప్రాకామ్యమీశిత్వం  వశిత్వం చాష్టసిద్ధయః   ॥ ఇతి ।
నన్వేకాదశక ఇన్ద్రియగణః  పఞ్చతన్మాత్రకం  చేతి ద్వివిధః ప్రవర్తతే 
సర్గోఽహఙ్కారాత్  తథా చైకస్మాదహఙ్కారాత్  కారణాత్కథం ప్రకాశజడాత్మకో
విలక్షణః సర్గ ఇతి యదుక్తం తన్న సున్దరమ్  ప్రకాశలాఘవాభ్యామేకాదశక
ఇన్ద్రియగణః  సాత్త్వికాదహఙ్కారాద్భవతి భూతాదేస్త్వహఙ్కారాత్
తామసాత్తన్మాత్రగణః  । యద్యప్యేకోఽహఙ్కారస్తథాపి గుణోద్భవాభిభవాభ్యాం
భిన్నం కార్యం కరోతి । నను యది సత్త్వతమోభ్యామేవ సర్గః  కృతం తర్హి
రజసా అకిఞ్చికరేణేతి చేన్న తైజసాదుభయమితి మూలకరః తైజసాదుభయం
గణద్వయం భవతి సర్గద్వయం  సత్త్వతమసోరితి । యద్యపి రజసో న
కార్యాన్తరమస్తి తథాపి సత్త్వతమసీ స్వయమక్రియే  సమర్థే అపి న కార్యం
కురుతో రజసా చాలితే తు తత్ప్రసాదాత్ ప్రాప్తక్రియే    స్వకార్యోత్పాదనే సమర్థే
భవత ఇతి రాజసాదుభయమ్ । యథాహుః ఉభయస్మిన్నపి కార్యే సత్త్వతమసోః

క్రియోత్పాదనద్వారేణాస్తి  రజసః కారణత్వమితి న వ్యర్థం  రజ ఇతి ।
ఇన్ద్రియవిచారస్తు  తత్త్వప్రదీపే  కృత ఇతి విస్తరభయాన్నేహ ప్రతన్యతే  ।
మహదహఙ్కారమనాంస్యన్తరిన్ద్రియాణి  తాని స్వలక్షణాని స్వమసాధారణం
లక్షణం యేషాం తాని స్వలక్షణాని తచ్చ మహతోఽధ్యవసాయః
అహఙ్కారస్యాభిమానః సఙ్కల్పో మనసో వృత్తిర్వ్యాపారః । ఏతేషాం
వృత్తిద్వైవిధ్యం  సాధారణత్వాసాధారణత్వాభ్యామాహ సైషా  భవత్యసామాన్యా
ఇతి । ఏషోక్తాఽసాధారణీ వృత్తిః సాధారణీ వృత్తిస్తు కరణానాం ప్రాణాద్యా
వాయవః పఞ్చ కరణత్రయస్య  పఞ్చ వాయవో వృత్తిర్జీవనం  తద్భావే భావాత్
అభావే చాభావాత్ । తత్ర ప్రాణో  నాసాగ్రహృన్నాభిపాదాఙ్గుష్ఠవృత్తిః   
అపానః కృకాటికాపృష్ఠపార్శ్వపాయూపస్థవృత్తిః    సమానో
హృన్నాభిసర్వసన్ధివృత్తిః   ఉదానో హృత్కణ్ఠతాలమూర్ధభ్రూమధ్యవృత్తిః  
వ్యానస్త్వగ్వృత్తిరితి  పఞ్చ వాయవః ।
అవిద్యా పఞ్చవిధా తథాహి అవిద్యాఽస్మితారాగద్వేషాభినివేశా యథాసంఖ్యం
తమోమోహమహామోహతామిస్రాన్ధతామిస్రసంజ్ఞకా     చేతి పఞ్చపర్వా ।
ప్రత్యయసర్గతద్భేదాస్త్వతివిస్తరభయాత్సన్తోఽపి   న నిదర్శ్యన్తే  ప్రత్యయసర్గో
బుద్ధిసర్గః   ఉక్తఞ్చ  ఏష ప్రత్యయసర్గో  విపర్యయాశక్తితుష్టిసిద్ధ్యాఖ్యః   ।
ప్రతీయతేఽనేనేతి  ప్రత్యయో  బుద్ధిస్తస్య   సర్గః  ప్రత్యయసర్గః   ।
దైవసర్గస్తు   మూలకారేణైవ  స్పష్టో నిరుక్తః । స చ అష్టవికల్పో  దైవః
సర్గః  బ్రాహ్మప్రాజాపత్యైన్ద్రపైత్ర్యగాన్ధర్వయాక్షరాక్షసపైశాచ       
ఇత్యష్టవికల్పో  దైవసర్గః   । తిర్యగ్యోనయశ్చ పఞ్చవిధా
భవన్తి పశుమృగపక్షిసరీసృపస్థావరాః  । మానుషశ్చైకవిధః
బ్రాహ్మణత్వాద్యవన్తరజాతిభేదావివక్షయా  సంస్థానస్య  చతుర్ష్వప్యవిశేషాదితి
॥
నను ప్రాధానికోఽయం  సర్గః  ప్రధానం  చ జడం కథం స్వార్థం
పరార్థం  వా ప్రవృత్తిం   కర్తుమర్హతి  తస్మాత్కేనచిచ్చేతనేన
ప్రకృత్యధిష్ఠాత్రా   భవితవ్యమ్ । న చ క్షేత్రజ్ఞాస్తథా    తేషాం
ప్రకృతిస్వరూపానభిజ్ఞత్వాత్   తస్మాదస్తి ప్రకృతేరధిష్ఠాతా 
కశ్చిత్సర్వజ్ఞః  స ఏవేశ్వర ఇతి చేన్న అచేతనమపి ప్రయోజనవశాత్
ప్రవర్తమానం   దృష్టం  యథా వత్సవివృద్ధ్యర్థమచేతనమపి   క్షీరం
ప్రవర్తతే   తథా జడాపి ప్రకృతిః  పురుషవిమోక్షాయ ప్రవర్తిష్యతే   ।
కిఞ్చాభోక్తురీశ్వరస్య ప్రవృత్తౌ  న కరుణాం వినాఽన్యత్ ప్రయోజనం

పశ్యామః । సా చ నిరుపాధిపరదుఃఖప్రహాణేచ్ఛా  సృష్టేః  పూర్వం
ప్రాణ్యభావాదేవ  తత్సమ్బన్ధిదుఃఖాభావాత్  కస్య నివృత్తౌ ప్రవృత్తిః 
స్యాదీశ్వరస్య । న చ సర్గానన్తరమీశ్వరప్రవృత్తిః     సర్గస్య  జాతత్వాదేవ
నేశ్వరప్రయోజనం  పశ్యామః । న చ దుఃఖనివృత్తిః ప్రయోజనం  తదర్థం
తత్ప్రవృత్తౌ జగతి కోఽపి దుఃఖీ న స్యాత్ । ఉక్తఞ్చ ప్రేక్షావతః
ప్రవృత్తేః   స్వార్థకారుణ్యాభ్యాం  వ్యాప్తత్వాత్ తే చ జగత్సర్గాద్వ్యావర్తమానే
ప్రేక్షావత్ప్రవృత్తిపూర్వకత్వమపి  నివర్తయతః న హ్యాప్తసకలేప్సితస్య
భగవతో జగత్సృజతః కిమప్యభిలషితం భవతి నాపి కారుణ్యాదస్య సర్గే
ప్రవృత్తిః   ప్రాక్సర్గాజ్జీవానామిన్ద్రియశరీరవిషయానుత్పత్తౌ     దుఃఖాభావేన కస్య
ప్రహాణేచ్ఛా  కారుణ్యేన సృష్టిః  సృష్ట్యా  చ కారుణ్యమితి పరస్పరాశ్రయః  ।
అపి చ కరుణయా ప్రవృత్తః  సుఖిన ఏవ జన్తూన్సృజేత్  న దరిద్రాన్  ।
న చ కర్మవైచిత్ర్యాత్   జగద్వైచిత్ర్యమ్   తర్హి కృతమీశ్వరేణ తత ఏవ
జగద్వైచిత్ర్యోపపత్తేః   ప్రవృత్తిస్తు   పారార్థ్యప్రయోజనవశాత్   జడస్యాపి
దృశ్యతే వత్సవివృద్ధినిమిత్తం  దుగ్ధస్యేవ  ।
నను భవతు ప్రకృతేః  ప్రవర్తకః   పురుషార్థో నివర్తకం న తు కమపి
పశ్యామ ఇతి చేన్న యథా నర్తకీ పరిషద్భ్యో నృత్యం దర్శయిత్వా స్వయమేవ
నివర్తతే న తు తస్యాః స్వనివృత్తౌ నివర్తకాన్తరాపేక్షా తథా శబ్దాద్యాత్మకం
స్వస్వరూపం పురుషాద్భేదేన ప్రకాశ్య  సాధితపురుషప్రయోజనా  స్వయమేవ
నివర్తతే ప్రకృతిః  । యథాహుః సాంఖ్యాచార్యాః ।
రఙ్గస్య  దర్శయిత్వా నివర్తతే యథా నర్తకీ నృత్యాత్ ।
పురుషస్య తథాత్మానం ప్రకాశ్య  వినివర్తతే ప్రకృతిః  ॥
నను యథా దర్శితనృత్యా నర్తకీ ద్రష్టృకౌతుహలాత్పునః   ప్రవర్తతే 
తథా ప్రకృతిరపి  పురుషాయాత్మానం దర్శయిత్వా నివృత్తాపి పునశ్చేత్
ప్రవర్తేతే   తదా ముక్తానామపి పునః సంసారప్రాప్తిః   స్యాదితి చేన్న
యథా పరపురుషదర్శనాసహా సూర్యదర్శనవర్జితాపి  కులవధూః
ప్రమాదాద్విగలితాఙ్గపటా   చేదవలోక్యతే పరపురుషేణ తదాఽసౌ తథా
ప్రవర్తతేఽప్రమత్తాం    యథైనాం  పునః పురుషాన్తరాని న పశ్యన్తి తథా
ప్రకృతిః  కులవధూతోఽప్యధికా దృష్టా బింబకేన పునర్న దర్శనమార్గమేతి  ।
ఉక్తం చ ।
ప్రకృతేః  సుకుమారతరం న కిఞ్చిదస్తీతి మే మతిర్భవతి ।
యాదృష్టాస్మీతి  పునర్న దర్శనముపైతి  పురుషస్యేతి ॥

ధర్మో జ్ఞానం  విరాగ ఐశ్వర్యమితి సాత్త్వికా బుద్ధిధర్మాః  ।
అధర్మాజ్ఞానావైరాగ్యానైశ్వర్యాభిధానాశ్చత్వారస్తామసాః    ।
అత్ర జ్ఞానవర్జితైః    సప్తభిః  ప్రకృతిర్బధ్నాత్యాత్మానం  వివేకఖ్యాత్యా
ప్రకృతిపురుషాన్యతాజ్ఞానేన   సైవ  విమోచయతి । ఉక్తఞ్చ ।
రూపైః  సప్తభిరేవమ్బధ్నాత్యాత్మానమాత్మనా ప్రకృతిః  ।
సైవ  చ పురుషార్థమ  ప్రతి  విమోచయత్యేకరూపేణ ॥
యథా విద్రుమమణిమౌక్తికశుక్తిమకరకచ్ఛపనాగశంఖకపర్దకాదీన్ 
విహాయ పరమకారుణికేన లీలావిగ్రహధారిణా  భగవతా
రత్న్యాన్యేవ సముద్ధృతాన్యుదధేర్దేవసమృద్ధ్యర్థం     తథా
జల్పతర్కాభాసాఖ్యాఽన్యత్రసులభప్రమేయవితణ్డాదీంశ్చ    విహాయ
సాంఖ్యమాతైకలభ్యప్రమేయరత్నాని   సాంఖ్యతంత్రాధ్యయనపరిశ్రమాలసానాం 
సాంఖ్యతన్త్రోదధేర్మయా  సముద్ధృతాని  ।
రామకృష్ణకథా యావద్యావచ్చన్ద్రదివాకరౌ  ।
సాంఖ్యతత్త్వప్రదీపోఽయం  తావదస్తు మహీతలే ॥
ఇతి
శ్రీమత్పరమహంసపరివ్రాజకాచార్యపూజ్యపాదశ్రీవైకుణ్ఠశిష్యయతికవిరాజయతిప్రకాశితః     
సాంఖ్యతత్త్వప్రదీపః  సమాప్తః ॥

